
ВОВЕД 

I. Оцена на состојбите во областа што треба да се уреди со Законот и причините за донесување на Законот

Меѓународните рестриктивни мерки претставуваат мерки или санкции преку кои меѓународната заедница сака да принуди одредени држави, групи или физички и правни лица, кои претставуваат закана за меѓународниот мир и безбедност, да го променат своето постапување, без употреба на сила. Тие во суштина имаат за цел одржување на меѓународниот мир и меѓународната безбедност, почитување на човековите права и основните слободи, развој на демократијата и владеењето на правото. Рестриктивните мерки се еден од механизмите за спречување на финансирање на терористички организации, за контрола на оружјето и спречување на ширењето на оружјето за масовно уништување и за спречување на низа други криминални дејствија. 

Најчест извор за воведување рестриктивни мерки се резолуциите на Советот за безбедност на Обединетите нации, но и автономните рестриктивни мерки на Европската унија или рестриктивни мерки на други меѓународни организации во кои Република Македонија е член или сака да се придружи кон нив. Според Главата VII од Повелбата на Обединетите Нации, Советот за безбедност на ОН, е надлежен за усвојување на резолуции кои се задолжителни за сите земји членки на ООН. Европската унија усвојува рестриктивни мерки, согласно нејзината надворешна и безбедносна политика, и целите кои сака да ги постигне (заштита на човекови права, владеење на правото, демократија и сл). 
За Република Македонија, спроведувањето на рестриктивните мерки на Обединетите Нации претставува меѓународно правна обврска, додека пак, придружувањето кон рестриктивните мерки на ЕУ, е составен дел од нејзината надворешна политика и дел од процесот на пристапување во ЕУ. Имено, како земја-кандидат за членство во ЕУ, Република Македонија учествува во Заедничката надворешна и безбедносна политика (ЗНБП) на ЕУ врз основа на политичката определба да ги сподели целите и приоритетите на оваа значајна заедничка политика на ЕУ и пред нејзиното формално членство во Унијата. Учеството во ЗНБП е повеќеслојно и меѓу другото вклучува придружување кон заеднички позиции со кои се воведуваат рестриктивни мерки од различен вид и распон. Од придружувањето произлегуваат обврски за преземање конкретни мерки за имплементација од страна на надлежните институции на Република Македонија. Учеството во ЗНБП е еден од елементите при оценката на Европската комисија за исполнувањето на критериумите за членство. 

Со спроведувањето на рестриктивните мерки, РМ придонесува и одржување на меѓународниот мир и безбедност, почитување на човековите права и основните слободи, развој на демократијата и владеењето на правото на глобално, но и на национално ниво. Основа за доследно и целосно спроведување на рестриктивните мерки кон кои се придружува Република Македонија е Законот за меѓународни рестриктивни мерки.
II. Цели, начела и основни решенија на Предлог - законот
Собранието на Република Македонија на седницата одржана на 20 март 2007 год. го донесе Законот за меѓународни рестриктивни мерки, кој е објавен во „Службен весник на Република Македонија“ број 36 од 23 март 2007 год. Спроведувањето на Законот не предизвика неефикасност при спроведувањето на рестриктивните мерки, ниту пак конкретни проблеми. Сепак Извештајот на оценската мисија Moneyval
, оцени дека иако концептуалната основа на Законот е добра, недостасуваат подетални правила и овластувања за актерите во процесот на имплементација на рестриктивните мерки. Со овој текст на Законот се очекува Moneyval да даде позитивна оценка за оваа област во РМ. 


Врз основа на укажувањата на овој Извештај, Владата на Република Македонија донесе Заклучок (бр.19-6306/1 од 22.12.2009) со кој Министерството за надворешни работи се задолжи да формира работна група која ќе ја сочинуваат претставници од релевантни институции со цел донесување на измени на Законот за меѓународни рестриктивни мерки. Оваа активност е наведена и во НПАА. Работната група својот прв состанок го одржа на 31 март 2010 год. и по континуирани консултации и одржани пет состаноци во Министерството за надворешни работи изработи нов Предлог - закон за меѓународни рестриктивни мерки. Овој текст беше доставен на мислење во надлежните институции и по добиените сугестии дополнително усогласен со Секретаријатот за законодавство. 


Целта на Законот е да овозможи брзо, ефективно, целосно и ефикасно спроведување на рестриктивните мерки.

Законот за меѓународни рестриктивни мерки содржи повеќе дополнувања, кои ги нема во Законот од 2007 год. Меѓу нив како најзначајни измени треба да се истакнат: усогласување на дефинициите во Законот со меѓународно прифатените дефиниции за финансиските мерки, имот и слично, дефинирање на постапка за спроведување на финансиските мерки, начинот на спроведувањето на рестриктивните мерки, воведувањето на надзорот во спроведувањето и воведување на прекршочните одредби за неспроведување на мерките и координативно тело кое е задолжено за следење на рестриктивните мерки.
Иако не е задолжителна обврска, Предлог - законот за меѓународни рестриктивни мерки е доставен на мислење до Комитетот на експерти на Советот на Европа за евалуација на системите за спречување на перење пари и финансирање тероризам Moneyval, како и до Европската комисија. Добиените мислења од Moneyval и Европската комисија, доколку се оцени дека е потребно, ќе бидат соодветно вградени во текстот на Предлог - законот, во текот на постапката на усвојување во Собранието. 
III. Оцена на финансиските последици од Предлог - законот врз буџетот и другите јавни финансиски средства

Предлог - законот ќе нема финансиски последици врз Буџетот на Република Македонија и другите јавни финансиски средства.

IV. Преглед на закони што треба да се изменат со донесување на законот и прописите што треба да се донесат за спроведување на законот

Со стапување на сила на овој Закон, ќе престане да важи Законот за меѓународни рестриктивни мерки („Службен весник на Република Македонија“ бр.36/07).

Подзаконски акти:

а. Одлука за формирање на Координативно тело (член 13, став 1)

б. Правилник за формата и содржината и начин на водење на Регистар за рестриктивните мерки (член 14 став 2)

V. Преглед на регулативи од други правни системи и усогласеност на Предлог-законот со правото на ЕУ

Главата VII од Повелбата на Обединетите Нации, член 41, каде е утврдено дека  Советот за безбедност на ОН е надлежен за усвојување на резолуции кои се задолжителни за сите земји членки на ООН. 
Со овој Закон се врши усогласување и со прописите на Европската унија чии земји-членки во согласност со одлуките на надлежните тела во Унијата директно ги воведуваат рестриктивните мерки. Бидејќи Република Македонија е земја-кандидат за членство во ЕУ, до полноправното членство, воведувањето на рестриктивните мерки ќе се одвива со донесување на одлука на Влада за воведување на секоја рестриктивна мерка одделно.

Предлог - закон за меѓународни рестриктивни мерки

I. ОСНОВНИ ОДРЕДБИ

Член 1

Со овој закон се уредува постапката за воведување и престанување на важење на рестриктивните мерки, спроведувањето на рестриктивните мерки, координацијата на спроведувањето на рестриктивните мерки евиденцијата и други прашања кои се однесуваат на рестриктивните мерки. 

Член 2

Рестриктивни мерки во смисла на овој закон се мерките кои имаат за цел одржување на меѓународниот мир и меѓународната безбедност, почитување на човековите права и основните слободи и развој на демократијата и владеењето на правото, а се воведени врз основа на:

а) правно обврзувачки резолуции на Советот за безбедност на Обединетите   нации, усвоени според Главата VII од Повелбата на Обединетите нации;

б) правни акти на Европската унија, или

в) правни акти на други меѓународни организации во кои членува Република Македонија во согласност со меѓународното право.

Член 3 

Рестриктивните мерки може да се применат врз една или повеќе држави, меѓународни организации, физички и правни лица и други субјекти опфатени со актите од членот 2 од овој закон.

Член 4

Видови на рестриктивни мерки се: 
а) ембарго на стоки и услуги;
б) ембарго на оружје;

в) забрана за влез во Република Македонија; 

г) финансиски мерки, и

д) други рестриктивни мерки согласно меѓународното право.

Член 5

Одделни изрази употребени во овој закон го имаат следното значење:

1) „Ембарго на стоки и услуги“ е забрана на увоз, извоз и транзит на стоки, давање услуги, трансфер на технологии и активности поврзани со трговијата на стоки и услуги кои се предмет на забраната;

2) „Ембарго на оружје“ е забрана за трговија со оружје и воена опрема и давање на техничка помош и донации во финансиски средства, оружје и воена опрема на субјектите на кои се однесува забраната;

3) „Забрана за влез“ е забрана за влез и транзитирање преку територијата на Република Македонија на лица од странство на кои се однесува рестриктивната мерка;

4) „Финансиски мерки“ се времена забрана за користење или располагање со имот на физичките и правните лица или давање на користење или на располагање на имот на лицата на кои се однесуваат рестриктивните мерки. Оваа мерка се однесува на:

а) имот со кој целосно или делумно располагаат или го користат физички и правни лица на кои се однесуваат рестриктивните мерки, и/или лица кои финансираат тероризам или терористички организации;

б) имот кој потекнува од имот со кој целосно или делумно располагаат или го користат физички и правни лица на кои се однесуваат рестриктивните мерки, и/или лица кои финансираат тероризам или терористички организации;

5) „Имот“ се пари, фондови или други инструменти за плаќање, хартии од вредност, депозити, друга сопственост од секаков вид и тоа материјална или нематеријална, движна или недвижна, други права врз предметите, побарувања, како и јавни исправи и легални документи за сопственост и актива во пишан или електронски облик или инструменти со кои се докажува правото на сопственост или интерес во таквиот имот, и 

6) „Други рестриктивни мерки“ се целосен или делумен прекин на дипломатските, финансиските и економските односи, на сообраќајните, воздушните, поштенските и други комуникации со една или повеќе држави, но и други мерки во согласност со меѓународното право.

II. ПОСТАПКА ЗА ВОВЕДУВАЊЕ И ПРЕСТАНУВАЊЕ НА 

ВАЖЕЊЕ НА РЕСТРИКТИВНИТЕ МЕРКИ

Член 6

(1) Владата на Република Македонија, на предлог на Министерството за надворешни работи донесува одлука за воведување на рестриктивната мерка, со која се определуваат:

а) видот на рестриктивната мерка;

б) надлежните органи за спроведување на рестриктивната мерка, согласно нивните законски утврдени надлежности,

в) начинот на спроведување на рестриктивната мерка; и

г) времетраењето на рестриктивната мерка.

(2) Владата на Република Македонија, на предлог на Министерството за надворешни работи, донесува одлука за престанување на важење на рестриктивната мерка од став (1) на овој член.

(3) Одлуките на Владата на Република Македонија од ставовите (1) и (2) на  овој член се објавуваат во „Службен весник на Република Македонија“.

III. СПРОВЕДУВАЊЕ НА РЕСТРИКТИВНИТЕ МЕРКИ

Член 7

(1) Заради спроведувањето на воведените рестриктивни мерки, секое физичко и правно лице, државен орган и орган на единица на локална самоуправа се должни да овозможат спроведување на воведените рестриктивни мерки и притоа да соработуваат со надлежните органи определени со одлуката на Владата на Република Македонија од член 6, став (1), од овој закон.

(2) Секое физичко и правно лице, државен орган и орган на единица на локална самоуправа кој располага со информации и податоци за неспроведување на рестриктивните мерки, должно е да го извести Министерството за надворешни работи.

Член 8

Надлежните органи определени со одлуката на Владата на Република Македонија од член 6, став (1), од овој закон вршат надзор над спроведувањето на рестриктивните мерки, согласно закон. 

Член 9

(1) Со одлуката со која се воведува финансиска рестриктивна мерка Управата за спречување на перење на пари и финансирање на тероризам е должна без одлагање да ги извести соодветните финансиски институции, Агенцијата за катастар за недвижности и Централниот депозитар за хартии од вредност.

(2) Институциите од ставот (1) на овој член се должни без одлагање да извршат проверка и да го замрзнат имотот на лицата опфатени со финансиската рестриктивна мерка, доколку со нив воспоставиле деловен однос или кај нив користеле услуги, или да одбијат воспоставување деловен однос со лицата опфатени со финансиската рестриктивна мерка и за истото да ја известат Управата за спречување на перење на пари и финансирање на тероризам.

(3) Со одлуката за престанување на важење на финансиската рестриктивна мерка Управата за спречување на перење на пари и финансирање на тероризам е должна без одлагање да ги извести институциите од ставот (1) на овој член, кои се должни да го одмрзнат имотот. 

Член 10

(1) При спроведување на финансиска рестриктивна мерка, на барање на лицето опфатено со финансиската рестриктивна мерка, надлежниот суд може да одобри делумно користење на имотот во дел кој што е неопходен за подмирување на основните животни потреби, како што се: лекување на тешко болни лица, породување, трошоци за смртен случај, плаќање на такси и даноци кон државата, трошоци за малолетни деца и слично.

(2) Надлежниот суд ги одредува условите под кои се одобрува делумното користење на имотот од став (1) на овој член.

(3) Надлежниот суд го известува Министерството за надворешни работи за донесените одлуки во рок од осум дена.

(4) За секоја судска одлука донесена врз основа на став (1) од овој член Министерството за надворешни работи е должно да ги извести надлежните тела во меѓународните организации кои ги вовеле рестриктивните мерки. 

Член 11

Надлежните органи определени со одлуката на Владата на Република Македонија од член 6, став (1), од овој закон, физичките и правни лица од член 7 од овој закон постапуваат со информациите и податоците со кои располагаат согласно прописите за заштита на личните податоци и за безбедност на класифицирани информации.

Член 12

(1) Спроведувањето на рестриктивните мерки не повлекува одговорност за надлежните органи за спроведување на рестриктивните мерки согласно овој закон и за физичките или правните лица кои се должни да обезбедат спроведување на рестриктивните марки согласно закон. 

(2) За штетите кои можат да настанат со примената на овој закон не  може да се поднесе барање за надомест на штета против Република Македонија, против надлежните органи за спроведување на рестриктивните мерки согласно овој закон и против физичките или правните лица од став (1) на овој член. 

IV. КООРДИНАЦИЈА НА СПРОВЕДУВАЊЕТО

НА РЕСТРИКТИВНИТЕ МЕРКИ

Член 13

(1) За координација на спроведувањето на рестриктивните мерки, Владата на Република Македонија по предлог на Министерството за надворешни работи формира Координативно тело за следење на спроведувањето на рестриктивните мерки (во понатамошниот текст: Координативното тело).

(2) Координативното тело е составено од пет члена и тоа од Министерството за надворешни работи, Министерството за одбрана, Министерството за внатрешни работи, Министерството за економија и Министерството за финансии со мандат од три години. 

(3) Стручно - административните работи за Координативното тело ги врши Министерството за надворешни работи. 

V .  ЕВИДЕНЦИЈА ЗА СПРОВЕДУВАЊЕ НА  РЕСТРИКТИВНИТЕ МЕРКИ

Член 14
(1) Регистар на одлуките на Владата на Република Македонија од член 6 од овој закон води Министерството за надворешни работи.

(2) Формата, содржината и начинот на водење на регистарот од став (1) на овој член ја пропишува министерот за надворешни работи.

Член 15

(1) Надлежните органи определени со одлуката на Владата на Република Македонија од член 6, став (1), од овој закон водат евиденција за спроведувањето на рестриктивната мерка која ги содржи следниве податоци,:

a) за рестриктивни мерки за физички лица:

· име и презиме на лицето,

· датум, место и држава на раѓање,

· адреса на живеалиште или престојувалиште,
· државјанство,

· број на идентификациона исправа и/или на патна исправа,

· податоци за средствата и имотот со кој располага лицето на територијата на Република Македонија,

· податоци за покренати прекршочни постапки заради обид за неспроведување  или неспроведување на рестриктивните мерки и 

· други податоци предвидени со Одлуката за воведување на рестриктивната мерка и 

б) за рестриктивни мерки за  правни лица:

· назив и седиште на правното лице,

· податоци за основачот и основачкиот капитал,

· име и презиме на управителот и на другите овластени лица на правното лице,

· податоци за средствата и имотот кои правното лице ги поседува на територијата на Република Македонија,

· податоци за покренати прекршочни постапки заради обид за неспроведување  или неспроведување на рестриктивните мерки и   

· други податоци предвидени со Одлуката за воведување на рестриктивната мерка.

(2) Функционерот кој раководи со надлежниот орган определен со одлуката на Владата на Република Македонија од член 6, став (1), од овој закон го пропишува начинот и формата на водење на евиденцијата, од став (1) на овој член. 

VI. ПРЕКРШОЧНИ ОДРЕДБИ

Член 16

(1) Глоба во износ од 500 до 1.000 евра во денарска противвредност ќе се изрече за прекршок на физичко лице доколку не овозможи спроведување на  рестриктивните мерки, согласно член 7 од овој закон.

(2) Глоба во износ од 1000 до 5000 евра во денарска противвредност ќе се изрече за прекршок на правно лице доколку не овозможи спроведување на  рестриктивните мерки, согласно член 7од овој закон.

(3) Глоба во износ од 700 до 2000 евра во денарска противвредност ќе се изрече за прекршок на одговорното лице во правното лице доколку не овозможи спроведување на рестриктивните мерки, согласно член 7 од овој закон.

Член 17

Прекршочната постапка ја води и прекршочната санкција ја изрекува надлежниот суд. 

VII. ПРЕОДНИ И ЗАВРШНИ ОДРЕДБИ

Член 18

Подзаконските акти предвидени со овој закон ќе се донесат во рок од шест месеци од денот на влегувањето во сила овој закон.

Член 19

Координативното тело од член 13 од овој закон ќе се формира во рок од шест месеци од денот на влегувањето во сила овој закон. 

Член 20

Со денот на влегувањето во сила на овој закон, престанува да важи Законот за меѓународни рестриктивни мерки („Службен весник на Република Македонија“ бр.36/07).

Член 21

Овој закон влегува во сила осмиот ден од денот на објавувањето во „Службен весник на Република Македонија“.

ОБРАЗЛОЖЕНИЕ НА ПРЕДЛОГ - ЗАКОНОТ ЗА МЕЃУНАРОДНИ РЕСТРИКТИВНИ МЕРКИ
I. Објаснување на содржината на одредбите на Предлог-законот

Со Главата I. ОСНОВНИ ОДРЕДБИ се утврдува опфатот на Законот, при што се наведува дека одредбите на овој Закон се однесуваат на меѓународните рестриктивни мерки кои се воведени врз основа на: правно обврзувачките резолуции на Советот за безбедност на Обединетите нации, правни акти на Европската унија и правни акти на други меѓународни организации во кои членува Република Македонија во согласност со меѓународното право. Се прецизира врз кого може да бидат применети рестриктивните мерки и од каков вид тие можат да бидат. Исто така дадени се значењата на одделни изрази кои се употребени за објаснување на видот на рестриктивните мерки.

Во глава II. ПОСТАПКА ЗА ВОВЕДУВАЊЕ И ПРЕСТАНУВАЊЕ НА ВАЖЕЊЕ НА РЕСТРИКТИВНАТА МЕРКА се утврдува дека рестриктивната мерка се воведува со одлука на Владата на Република Македонија со која се определува: видот на рестриктивната мерка, надлежните органи за спроведување на рестриктивната мерка, согласно нивните законски утврдени надлежности, начинот на спроведување на рестриктивната мерка и времетраењето на рестриктивната мерка. Се нагласува дека Владата донесува одлука за престанување на важење на рестриктивната мерка.

Во глава III. СПРОВЕДУВАЊЕ НА РЕСТРИКТИВНИТЕ МЕРКИ се воведува обврска за секое физичко и правно лице, државен орган и орган на единица на локална самоуправа да овозможат спроведување на воведените рестриктивни мерки, да соработуваат со надлежните органи и да известат доколку располагаат со информации и податоци за неспроведување на рестриктивните мерки. Во оваа глава се определува надзорот над спроведувањето на рестриктивните мерки и се објаснува постапката за спроведување на финансиските рестриктивни мерки. Во однос на спроведувањето на финансиските рестриктивни мерки додаден е и член со кој се дозволува на барање на засегнатото лице, надлежниот суд да може да одобри делумно користење на средствата и имотот во дел кој што е неопходен за подмирување на основните животни потреби. Наведено е дека надлежните органи, физичките и правни лица постапуваат со информациите и податоците со кои располагаат согласно прописите за заштита на личните податоци и за безбедност на класифицирани информации.

Главата III содржи и член со кој се изземаат од одговорност надлежните органи за спроведување на рестриктивните мерки и физичките или правните лица кои се должни да обезбедат спроведување на рестриктивните марки при спроведувањето на рестриктивните мерки. Дополнително, за штетите кои можат да настанат со примената на овој Закон не  може да се поднесе барање за надомест на штета против Република Македонија, против надлежните органи за спроведување на рестриктивните мерки и против физичките или правните лица. 

Во глава IV. КООРДИНАЦИЈА НА СПРОВЕДУВАЊЕТО НА РЕСТРИКТИВНИТЕ МЕРКИ главен акцент е ставен врз формирањето на Координативното тело за следење на спроведувањето на рестриктивните мерки кое ќе го координира спроведувањето на рестриктивните мерки, каде е утврдено дека Координативното тело е составено од пет члена и тоа од Министерството за надворешни работи, Министерството за одбрана, Министерството за внатрешни работи, Министерството за економија и Министерството за финансии, со мандат од три години, а стручно - административните работи за Координативното тело ги врши Министерството за надворешни работи. 

Главата V. ЕВИДЕНЦИЈА ЗА СПРОВЕДУВАЊЕ НА  РЕСТРИКТИВНИТЕ МЕРКИ објаснува дека регистар на сите одлуки на Владата на Република Македонија за спроведување на рестриктивните мерки, води Министерството за надворешни работи со форма, содржина и начин на водење пропишан од министерот за надворешни работи, додека надлежниот орган определен за спроведување на рестриктивната мерка, води евиденција за спроведување на рестриктивната мерка со одредени податоци со форма и начин кој ги пропишува функционерот кој раководи со надлежниот орган.

Главата VI. ПРЕКРШОЧНИ ОДРЕДБИ ги определува глобите за прекршителите на овој Закон и нагласува дека надлежниот суд ја води прекршочната постапка и ја изрекува прекршочната санкција. 

Во глава VII. ПРЕОДНИ И ЗАВРШНИ ОДРЕДБИ се утврдува рок за донесување на подзаконските акти и формирањето на  Координативното тело, а се одредува и влегувањето во сила на законот. 

II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Со предложените решенија во целост е регулирана постапката за воведување и престанување на важење на рестриктивните мерки, спроведувањето на рестриктивните мерки, координацијата на спроведувањето на рестриктивните мерки евиденцијата и други прашања кои се однесуваат на рестриктивните мерки и истите се меѓусебно поврзани.

III.
ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА


Со предложените решенија целосно се прецизира постапката за воведување и престанување на важење на рестриктивните мерки, спроведувањето на рестриктивните мерки, координацијата на спроведувањето на рестриктивните мерки евиденцијата и други прашања кои се однесуваат на рестриктивните мерки.

� Република Македонија е членка на Moneyval Комитетот на експерти за евалуација на системите за спречување на перење пари и финансирање тероризам.

